Монгол Улсын Их Хурлын 2010 оны хаврын ээлжит чуулганы Аюулгүй байдал, гадаад бодлогын байнгын хорооны 4 дүгээр сарын 6-ны өдөр /Мягмар гараг/-ийн хуралдаан 15 цаг 35 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 13 гишүүн ирж, 72.2 хувийн ирцтэй байв. Үүнд:


Чөлөөтэй: Сү.Батболд, Х.Наранхүү, Г.Занданшатар, М.Энхболд, Д.Зоригт
Хэлэлцэх асуудалтай холбогдуулан УИХ-ын гишүүн Р.Гончигдорж санал хэлж Тагнуулын байгууллагын тухай хуульд нэмэлт, өөрчлөлт оруулах тухай, Банкны тухай хуульд нэмэлт оруулах тухай, Эрүүгийн байцаан шийтгэх хуульд нэмэлт оруулах тухай, Гадаадын иргэний эрх зүйн байдлын тухай хуульд нэмэлт оруулах тухай, Мөнгө угаах болон терроризмыг санхүүжүүлэхтэй тэмцэх тухай хуульд нэмэлт оруулах тухай хуулийн төслүүдийн хэлэлцэх эсэх асуудлыг хойшлуулав.

Нэг.Олон улсын Хөдөлмөрийн Байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төсөл
Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд Д.Нямхүү, тус яамны Эрх зүй, гадаад хамтын ажиллагааны хэлтсийн дарга А.Лхагвадэмбэрэл, мэргэжилтэн Ж.Тунгалаг, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нар байлцав.
Уг хуулийн төслийн талаархи төсөл санаачлагчийн илтгэлийг Нийгмийн хамгаалал, хөдөлмөрийн дэд сайд Д.Нямхүү хийв.

Төсөл санаачлагчийн илтгэлтэй холбогдуулан УИХ-ын гишүүн Р.Гончигдорж, Н.Энхболд нарын асуусан асуултад ажлын хэсгээс Д.Нямхүү, А.Лхагвадэмбэрэл нар хариулж, тайлбар хийв.

Хуулийн төсөлтэй холбогдуулан УИХ-ын гишүүдээс санал гараагүй болно.

З.Энхболд:-Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төслийг чуулганы нэгдсэн  хуралдаанаар хэлэлцүүлэн соёрхон батлах нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн

12

Татгалзсан

1

Бүгд 


13

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Я.Батсуурь УИХ-ын чуулганы нэгдсэн  хуралдаанд танилцуулахаар тогтов.

Уг асуудлыг 15 цаг 50 минутад хэлэлцэж дуусав.

Хоёр.Монгол Улсын Засгийн газар, Монакогийн Хант Улсын Засгийн газар хооронд байгуулах Техникийн хамтын ажиллагааны хэлэлцээрийн төсөл /зөвшилцөх/


Хэлэлцэж буй асуудалтай холбогдуулан Сангийн сайд С.Баярцогт, тус яамны Зээл тусламжийн бодлого, хамтын ажиллагааны газрын дарга Б.Хүрэнбаатар, орлогч дарга Т.Доржханд, мэргэжилтэн Б.Баяраа, Гадаад харилцааны яамны Гэрээ, эрх зүйн газрын мэргэжилтэн Ч.Чингарьд, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нар байлцав.
Уг төслийн талаархи танилцуулгыг Сангийн сайд С.Баярцогт, Төсвийн болон Эдийн засгийн байнгын хорооны санал, дүгнэлтийг Байнгын хорооны дарга З.Энхболд нар танилцуулав.

Танилцуулгатай холбогдуулан УИХ-ын гишүүн Р.Амаржаргал, Н.Ганбямба, З.Энхболд Н.Энхболд нарын асуусан асуултад Сангийн сайд С.Баярцогт, ажлын хэсгээс Б.Хүрэнбаатар нар хариулж, тайлбар хийв.

Хэлэлцээрийн төсөлтэй холбогдуулан УИХ-ын гишүүн Н.Энхболд, З.Энхболд нар санал хэлэв.

З.Энхболд:-Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төслийг дэмжье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Уг асуудлыг 16 цаг 30 минутад хэлэлцэж дуусав.

Гурав.Монгол Улсын Засгийн газар, Азийн хөгжлийн банк хооронд байгуулах “Бүс нутгийн авто замыг хөгжүүлэх төсөл-нэмэлт”-ийн санхүүжилтийн хэлэлцээрийн төсөл /зөвшилцөх/


Хэлэлцэж буй асуудалтай холбогдуулан Сангийн сайд С.Баярцогт, тус яамны Зээл тусламжийн бодлого, хамтын ажиллагааны газрын дарга Б.Хүрэнбаатар, орлогч дарга Т.Доржханд, Зам, тээвэр, барилга, хот байгуулалтын яамны Зам, тээврийн бодлогын газрын дарга  Б.Энхтөр, орлогч дарга Х.Гантөмөр, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нар байлцав.
Уг төслийн талаархи танилцуулгыг Сангийн сайд С.Баярцогт, Төсвийн болон Эдийн засгийн байнгын хорооны санал, дүгнэлтийг Байнгын хорооны дарга З.Энхболд нар танилцуулав.

Танилцуулгатай холбогдуулан УИХ-ын гишүүн Х.Жекей, Н.Энхболд, Ц.Шинэбаяр нарын асуусан асуултад Сангийн сайд С.Баярцогт, ажлын хэсгээс Т.Доржханд, Б.Энхтөр, Х.Гантөмөр нар хариулж, тайлбар хийв.

Хэлэлцээрийн төсөлтэй холбогдуулан УИХ-ын гишүүдээс санал гараагүй болно.

З.Энхболд:-Монгол Улсын Засгийн газар, Азийн хөгжлийн банк хооронд байгуулах “Бүс нутгийн авто замыг хөгжүүлэх төсөл-нэмэлт”-ийн санхүүжилтийн хэлэлцээрийн төслийг дэмжье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Хуралдаан 16 цаг 50 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД

БОДЛОГЫН БАЙНГЫН 

ХОРООНЫ ДАРГА






З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 

АЮУЛГҮЙ БАЙДАЛ, ГАДААД БОДЛОГЫН 

БАЙНГЫН ХОРООНЫ 4 ДҮГЭЭР САРЫН 6-НЫ 

 ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 15 цаг 35 минутад эхлэв.

З.Энхболд:-2010 оны 4 сарын 6-ны өдрийн хуралдааныг нээж байна.  Ирц танилцуулъя. Ирсэн байгаа гишүүд Батсуурь, Ганбямба, Гончигдорж, Жекей, Мөнх-Очир, Оюун, Хаянхярваа, Чулуунбат, Шинэбаяр, Н.Энхболд. Ирц байгаа учраас хэлэлцэх асуудлаа танилцуулъя.

Өнөөдөр 4 асуудалтай. Тагнуулын байгууллагын тухай хуульд нэмэлт, өөрчлөлт оруулах тухай, Банкны тухай хуульд нэмэлт оруулах тухай, Эрүүгийн байцаан шийтгэх хуульд нэмэлт оруулах тухай, Гадаадын иргэний эрх зүйн байдлын тухай хуульд нэмэлт оруулах тухай, Мөнгө угаах болон терроризмыг санхүүжүүлэхтэй тэмцэх тухай хуульд нэмэлт оруулах тухай хуулийн төслүүд /хэлэлцэх эсэх/

2-р асуудал. Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төсөл, соёрхон батлахаар

3-р асуудал. Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төсөл, зөвшилцөхөөр

4-р асуудал. Монгол Улсын Засгийн газар, Азийн хөгжлийн банк хооронд байгуулах бүс нутгийн авто замыг хөгжүүлэх төсөл нэмэлтийн санхүүжилтийн хэлэлцээрийн төсөл, зөвшилцөхөөр байгаа.

Зөвшилцөх гадаад зээлийн хэлэлцээрүүдийг Төсөв, Эдийн засаг хоёр хэлэлцээд ийм дүгнэлтүүдээ ирүүлэх ёстой. Одоогийн байдлаар Эдийн засгийн байнгын хорооноос миний сүүлд уншсан хоёр зээлийн  хэлэлцээрийн төсөл ирчихсэн. Төсвийн байнгын хороо яг одоо хэлэлцэж байгаа юм байна. Хэлэлцэх явцад Төсвөөс ирсэн дүгнэлт орж ирнэ гэж үзээд 4-р асуудлыг оруулсан байгаа.

Хэлэлцэх асуудал дээр саналтай гишүүд байвал гараа өргөе.

Гончигдорж гишүүн.

Р.Гончигдорж:-Тагнуулын тухай хуульд нэмэлт, өөрчлөлт оруулах болон түүнтэй холбогдох хуулиудын нэмэлтүүд байгаа шүү дээ. Энийг бас сая 3-р сарын 11-нд өргөн бариад чуулганы хоорондын завсарлага үе таарчихаад ингээд чуулган эхэлчихлээ л дээ. Энийг бас жаахан, наад зах нь 7 хоногоос судалж, бүлгүүд дээр хэлэлцэх ийм шаардлага байна гэж өчигдөр ч гэсэн бүлгийн хуралдаан болоход бас тийм санал гарсан л даа. Тэрнийг харгалзаж үзээд өнөөдрийн хэлэлцүүлгээс ямар ч гэсэн нэг удаадаа хойшлуулаад дараагийн хэлэлцүүлэг рүү шилжүүлэх ийм саналыг гаргаж байна.

З.Энхболд:-Би бас энэ бол яаралтай хэлэлцээд байх асуудал биш гэж үзэж байгаа. Энэ нэлээн тогтож үзэхгүй бол болохгүй асуудлууд байгаа учраас Байнгын хорооны гишүүдээс 4 хүн томилоод хуулийн төсөл оруулж байгаа байгууллагуудтай ярилцаадах. Ойлголт аваадах гээд. Судлах маягаар.

Тусгай хяналтын хорооны 3 гишүүн дээр Гончигдорж гишүүнийг нэмчихье. Ингээд та 4 энийг хэлэлцүүлэгт бэлдээдэх үү. 

Тэгвэл 1-р асуудлыг хэлэлцүүлэгт бэлтгэхээр Тусгай хяналтын хорооны 3 гишүүн дээр Гончигдорж гишүүнийг нэмээд та хэд хэзээ оруулж ирнэ гэж үзнэ, тэр үед чинь хэлэлцүүлэгт оруулъя. 

Нэгдүгээр асуудал хойшилсон учраас хоёрдугаар асуудал руугаа оръё. Нөгөө гурваараа хэлэлцэх асуудлаа баталъя. Хэлэлцэх асуудал дээр өөр саналтай гишүүд байна уу? Санал нэгтэй байна.

Одоо хэлэлцэх асуудлын 2 дугаар буюу Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төслийг хэлэлцье. Ажлын хэсгийг урья.

Ажлын хэсгийг танилцуулъя. Ганди сайд ирэх юмуу? Аюуш байна уу? байхгүй юу. Лхагвадэмбэрэл-Нийгмийн хамгаалал, хөдөлмөрийн яамны Эрх зүй, гадаад хамтын ажиллагааны хэлтсийн дарга, Тунгалаг-НХХЯ-ны ЭЗГХАХ-ийн мэргэжилтэн, Нийгмийн хамгаалал, хөдөлмөрийн дэд сайд Нямхүү нар хүрэлцэн ирсэн байна.

Ганди сайдыг хүлээх үү, явж байх уу? Танилцуулгаа эхэлье. 

Д.Нямхүү:-Эрхэм гишүүдийн амрыг эрье. Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлтийн тухай.

МАХН-ын Төв Хорооны Улс төрийн товчооны 1968 оны 5-р сарын 10-ны өдрийн 135 дугаар тогтоолоор  БНМАУ-ыг Олон улсыг хөдөлмөрийн байгууллагад элсэн орох нь зүйтэй гэж үзсэний дагуу манай улс тус байгууллагын 1919 онд батлагдсан дүрмийг хүлээн зөвшөөрч гишүүнээр элссэн.

Олон улсын хөдөлмөрийн байгууллагын дүрэмд заасны дагуу тус байгууллагын нэг үндсэн чиг үүрэг нь хөдөлмөр, нийгмийн хамгааллын хүрээнд конвенц болон зөвлөмжийн хэлбэрээр олон улсын хэм хэмжээ тогтоох явдал юм. 1919 оноос хойш өнөөг хүртэлх хугацаанд Олон улсын хөдөлмөрийн ерөнхий бага хурлаас нийтдээ 188 конвенц, 199 зөвлөмжийг батлан гаргасан байна. Эдгээрийн нэлээд хэсэг нь тодорхой асуудлаар урьд өмнө нь гарсан конвенц зөвлөмжийг хянан үзэж, шинэчилсэн хэм хэмжээ байдаг боловч Олон улсын хөдөлмөрийн байгууллагын дүрэмд цаг хугацааны эрхээр хуучирсан зорилго нь алдагдаж ач холбогдолтой болсон конвенцтой холбоотой зохицуулалт байхгүй байсны улмаас ийм олон улсын хэм хэмжээг хүчингүй болгох эрхийг Олон улсын хөдөлмөрийн бага хуралд олгох тухай нэмэлт, өөрчлөлтийг дүрэмд оруулах шаардлага тулгарсан юм.

Үүнтэй холбогдуулан Олон улсын хөдөлмөрийн бага хурлын 85-р чуулганаар 1997 оны 6-р сарын 9-ний өдөр “Зорилго нь алдагдсан эсвэл Олон улсын хөдөлмөрийн байгууллагын зорилтуудыг хэрэгжүүлэхэд бодитой хувь нэмэр оруулж чадахгүй болсон конвенцийг бага хуралд оролцож буй төлөөлөгчдийн 3-ны 2-ын саналаар хүчингүй болгож байх” тухай нэмэлт, өөрчлөлт оруулахаар шийдвэрлэсэн байна.

Энэхүү нэмэлт, өөрчлөлт нь түүнийг олон улсын хөдөлмөрийн байгууллагын гишүүн улсуудын 3-ны 2 нь буюу 122 улс хүлээн зөвшөөрсөн буюу соёрхон баталсан нөхцөлд хүчин төгөлдөр болох юм. Одоогийн байдлаар уг нэмэлт, өөрчлөлтийг 115 улс хүлээн зөвшөөрсөн буюу соёрхон баталсан байна. Хэдийгээр олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлт хүчин төгөлдөр болоогүй байгаа ч Олон улсын хөдөлмөрийн товчооны захиргааны зөвлөлөөс дараахь 7 конвенцийг нэн тэргүүнд хүчингүй болгох нь зүйтэй гэж үзжээ. Үүнд: 

1.Эмэгтэйчүүдийг шөнийн цагаар ажиллуулах тухай 1919 оны 4-р конвенц

2.Төмөр захлагч болон галчийн ажилд авах насны доод хэмжээний тухай 12921 оны 15-р конвенц

3.Усан боомтын ачигчийг ослоос хамгаалах тухай 1929 оны 28-р конвенц

4.Эмэгтэйчүүдийг шөнийн цагаар ажиллуулах тухай 1934 оны 41-р конвенц

5.Үйлдвэрлэлийн бус салбарт ажилд авах насны доод хэмжээний тухай 1937 оны 60-р конвенц

6.Зам, тээврийн салбар дахь ажлын цаг ба амралтын хугацааны тухай 1939 оны 67-р конвенц

7.Далайчдын цалинтай амралтын тухай 1949 оны 91-р конвенц гэх 7 конвенц орж байгаа юм.

Монгол Улс, Олон улсын хөдөлмөрийн байгууллагын 16 конвенцид нэгдэн ороод хэрэгжүүлж байгаа бөгөөд одоогоор эдгээрийн дунд хүчингүй болгох шаардлагатай конвенц байхгүй. Ингэхээр хүчингүй болгох хууль бас байхгүй. Энэ конвенцийг баталснаар. 

Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлт хүчин төгөлдөр болсноор зорилго нь алдагдаж, ач холбогдолгүй болсон конвенцийг Олон улсын хөдөлмөрийн бага хурлаар хэлэлцэн хүчингүй болгох, улмаар ийнхүү хүчингүй болгох шаардлагатай конвенцтой холбоотойгоор Олон улсын хөдөлмөрийн товчоо болон түүнд нэгдэж орсон гишүүн улсуудын олон улсын хөдөлмөрийн байгууллагын дүрмийн дагуу хүлээж байсан аливаа үүрэг нэгэн адил цуцлагдаж, илүү ачаалал хөнгөрөх, Олон улсын хөдөлмөрийн стандартын систем илүү ач холбогдолтой, цэгцтэй харилцан уялдаатай болох боломж бүрдэх юм.

Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төслийг Монгол Улсын Засгийн газрын 2010 оны 2-р сарын 3-ны өдрийн хуралдаанаар хэлэлцээд УИХ-д өргөн мэдүүлэхээр тогтсон болно.

З.Энхболд:-Танилцуулгаас асуулттай гишүүд байна уу? 

Гончигдорж гишүүн.

Р.Гончигдорж:-Зүгээр сонирхож байгаа юм. 1997 онд хурлаараа шийдсэн асуудлыг одоо 2010 онд манайх ярьж байна л даа. Энэ хооронд ямар шалтгаанаар ингээд хойшлоод байсан юм бол? Манайх энийг нэгдэн орох тухай асуудлаа шийдвэрлэхгүй яваад байсан учир шалтгаан.

А.Лхагвадэмбэрэл:-/Эрх зүй, гадаад хамтын ажиллагааны хэлтсийн дарга/ Энэ дүрмийн нэмэлт, өөрчлөлт бол ер нь нийт гишүүн улсуудаас 122 улс нэгдээд орчих юм бол аяндаа хүчин төгөлдөр болоод бүх улсуудад нэгэн адил хүчин төгөлдөр мөрдөгдөнө. Манай хувьд яахав нэгэнт 122 улс бүрдчих юм бол заавал манайх нэгдэж оролгүйгээр хүчин төгөлдөр болно гэсэн ийм байр суурь баримталж явж ирсэн юм байна лээ. Тэгтэл Олон улсын хөдөлмөрийн байгууллагын зүгээс 122 улс нь бүрдэхгүй, одоогоор 115 улс нэгдэж орчихоод байгаа. Гишүүн орныхоо хувьд Монгол Улс хүчин чармайлт гаргаад энэ нэмэлт, өөрчлөлтийг хүчин төгөлдөр болоход хувь нэмрээ оруулаачээ гэж хүсэлт тавьж байгаагийн дагуу манайх нэгдэж орох асуудлыг ингээд тавьж байгаа юм.

З.Энхболд:-Н.Энхболд гишүүн

Н.Энхболд:-Манайхыг хувь нэмрээ оруулаач гэж хүсэхээр нь манайх орчихож байгаа юмуу, эсвэл манайд хэрэгтэй юм байгаа болохоор нь орчихож байгаа юмуу, энийгээ зөв хэлэхгүй бол тоо гүйцээхийн тулд орж байгаа юм шиг бид нар бас шийдвэр гаргаж болохгүй л дээ.

А.Лхагвадэмбэрэл:-Хүчин төгөлдөр болох юм бол ач холбогдлын хувьд 1919 онд байгуулагдсан байгууллага учраас хамгийн анхны конвенц, олон улсын гэрээ 1919 онд жишээ нь батлагдаж гарч байсан юм байна лээ. Тэр үед хөдөлмөр, нийгмийн хамгааллын хүрээнд батлагдаж байсан стандартууд одоо мэдээжийн хэрэг өөрчлөгдөөд дараагийн зөвлөмжүүд гарахдаа өмнөх конвенц, зөвлөмжүүдээ шинэчлээд гараад байсан болохоос биш хүчингүй болгодог эрх мэдэл нь Олон улсын хөдөлмөрийн бага хуралдаа олгогдоогүйтэй холбоотойгоор энэ нэмэлтийг 1997 онд оруулсан.

Тийм учраас энэ нэмэлт, өөрчлөлт, хүчин төгөлдөр болох юм бол Олон улсын хөдөлмөрийн бага хурал тэртээ тэргүй хэрэгцээгүй болчихсон байгаа өмнө нь гаргачихсан конвенц зөвлөмжүүдээ хүчингүй болгох хэрэгтэй болж байгаагаараа ач холбогдолтой.

Д.Нямхүү:-Олон улсын хөдөлмөрийн байгууллагын дүрмээр бол олон улсын хөдөлмөрийн бага хуралд гишүүн улс бүхнээс 4 төлөөлөгч оролцдог. Тэрний 2 нь Засгийн газрын төлөөлөгч, 1 нь ажил олгогчийг, 1 нь үйлдвэрчний эвлэлийг төлөөлсөн төлөөллүүд оролцдог. Хурал нь жил болгон болдог. Тийм болохоор нэмэлт, өөрчлөлт орж байгаа тохиолдолд энийг заавал улс бүхэнд явуулахгүйгээр Олон улсын хөдөлмөрийн бага хурлаараа шийдэж байя гэсэн тийм үүднээс гаргасан юм байна лээ. Тэгэхээр өмнө нь нэлээн олон хуучирчихсан конвенциуд байгаа. Эд нарыг хүчингүй болгохын тулд улс бүхнээс заавал санал авах хэрэгтэй болж байгаа. Энийг хөнгөвчлөх үүднээс Олон улсын хөдөлмөрийн бага хурлаараа 3-ны 2-ын саналаар шийдэж байя гэсэн тийм зүйл оруулсан.

Одоо бол дүрмээрээ гишүүн улс бүхний 3-ны 2-ын саналаар шийдээд явж байгаа. Энийгээ Олон улсын хөдөлмөрийн бага хурал дээрээ яг энэ 3-ын 2-оороо саналаа шийддэг энэ зарчмаа аваад үлдье гэсэн тийм байдлаар тавьсан.

З.Энхболд:-Асуулттай гишүүд дууссан учраас саналтай гишүүд байна уу? Байхгүй байна.

Энэ олон талт гэрээ учраас буцаж Байнгын хороогоор орохгүй шууд чуулганаар соёрхон батлах нь зүйтэй гэдэг томъёоллоор санал хураагдаад дуусах юм байна. 

Би санал хураалтын томъёолол уншъя. Монгол Улсын Их Хурлын чуулганы хуралдааны дэгийн тухай хуулийн 29.1.1-д олон улсын олон талт гэрээг соёрхон батлах гэж заасны дагуу Олон улсын хөдөлмөрийн байгууллагын дүрэмд оруулсан 1997 оны нэмэлт, өөрчлөлтийг соёрхон батлах тухай хуулийн төслийг чуулганы нэгдсэн  хуралдаанаар хэлэлцүүлэн соёрхон батлах нь зүйтэй гэж бодож байгаа гишүүд гараа өргөнө үү. 13-аас 12.

Дүгнэлтийг Батсуурь гишүүн уншъя. 

Төсвийн байнгын хороо Монакогоо дуусчихсан авто зам дээрээ явж байгаа юм байна. Тэгэхээр Монакогоо бид нар хэлэлцээд эхэлж байя.

Ажлын хэсэг учраас тасарч ирэхгүй юм байна даа. Нэг байнгын хорооны хурлаас нөгөөдөх рүү асуудал ордог юмыг ядаж 1 цагийн хугацаа тавихгүй бол 30 минут багадаад байна шүү. Ирц цуглах гэж 30 минут болж байгаа байлгүй дээ.

Төсвийн байнгын хорооны хоёр дүгнэлт ирчихвэл бид нар хурлаа үргэлжлүүлмээр байна.

Монгол Улсын Засгийн газар Монакогийн Хант Улсын Засгийн газар хооронд байгуулах Техникийн хамтын ажиллагааны хэлэлцээрийн төсөл зөвшилцөхөөр байгаа.

Ажлын хэсэг Сангийн сайд Баярцогт, Хүрэнбаатар-Сангийн яамны зээл тусламжийн нэгдсэн бодлого зохицуулалтын газрын дарга, Доржханд байхгүй, Баяраа-Сангийн яамны зээл тусламжийн нэгдсэн бодлого зохицуулалтын газрын мэргэжилтэн, Чингарьд-Гадаад харилцааны яамны гэрээ эрх зүйн газрын мэргэжилтэн. 

Танилцуулгыг Монгол Улсын Сангийн сайд Баярцогт хийнэ.

С.Баярцогт:-Байнгын хорооны дарга, эрхэм гишүүд ээ,

Монгол Улс Монакогийн Хант Улстай 2008 оны 5-р сарын 22-ны өдөр дипломат харилцаа тогтоосон.

Монакогийн Хант Улсаас Монакогийн эрхэм дээд хаан II Альберт 2008 оны 8-р сарын 22-23-ны өдрүүдэд Монгол Улсад албан ёсны айлчлал хийсэн. Монгол Улсын Гадаад харилцааны сайд тус улсад 2009 оны 9-р сарын 14-15-ны өдрүүдэд хариу албан ёсны айлчлал хийсэн. 

Монакогийн Засгийн газар хөгжлийн хамтын ажиллагааныхаа Ази дахь түнш орноор Монгол Улсыг 2008 онд сонгон авсан бөгөөд цаашид Монгол Улсын Засгийн газар Монакогийн Хант Улсын Засгийн газар хооронд хамтын ажиллагааны ерөнхий нөхцөлийг тохирох, техникийн хамтын ажиллагааны ерөнхий хэлэлцээрийг байгуулах асуудлаар хэлэлцээд эрүүл мэнд, нийгмийн халамж боловсрол, сургалт, макро эдийн засгийн жижиг арга хэмжээ, үндэсний өв соёлын хадгалалт, хамгаалалт, мөн түүнчлэн хэлэлцээрийн төсөл гэсэн ийм чиглэлүүд дээр ажиллахаар урьдчилан тохиролцоод байгаа бөгөөд мөн түүнчлэн хэлэлцээрийн төсөлд талуудын хүлээх үүрэг, хамтын ажиллагааг хэрэгжүүлэх арга зам, хяналт шалгалтын талаар тусгай заалтууд орсон. 

Мөн хэлэлцээрийн дагуу хэрэгжүүлэх төсөл хөтөлбөрийн дагуу Монгол Улсад орж ирэх бараа материал, тоног төхөөрөмж, төслийн ажилчдын  хувийн хэрэгсэл, унаа зэрэг гаалийн болон НӨТ-ын татвараас чөлөөлөх заалт байгаа учраас хэлэлцээрийг УИХ-аас зайлшгүй соёрхон батлуулах шаардлагатай байна. Хэлэлцэн шийдвэрлэж өгөхийг хүсье.

З.Энхболд:-Уг хэлэлцээрийн талаар Төсвийн болон Эдийн засгийн байнгын хороодоос гаргасан дүгнэлтийг уншиж өгье.

Эдийн засгийн байнгын хорооны дүгнэлт. Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төслийг Эдийн засгийн байнгын хороо 2010 оны 4 сарын 6-ны өдрийн хуралдаанаараа хэлэлцээд тус хэлэлцээрийн төслийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж үзсэн болно. Эдийн засгийн байнгын хорооны дарга Баярсайхан.

Төсвийн байнгын хорооны дүгнэлт. Монгол Улсын Засгийн газраас 2010 оны 3 сарын 11-ний өдөр Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төслийг УИХ-ын байнгын хороотой зөвшилцөхөөр өргөн мэдүүлсэн билээ. Төсвийн байнгын хороо 2010 оны 4 сарын 6-ны өдрийн хуралдаанаараа уг хэлэлцээрийн төслийн зөвшилцөх эсэх асуудлыг хэлэлцэн дараахь санал дүгнэлтийг гаргаж байна.

Монакогийн Засгийн газар нь хөгжлийн хамтын ажиллагааныхаа Ази дахь түнш орноор Монгол Улсыг сонгон авсан бөгөөд энэ хүрээнд 2008 онд 20 мянган ам.долларыг Монгол-Монакогийн хамтарсан археологийн судалгааны ажилд зориулан буцалтгүй тусламж хэлбэрээр олгохоор шийдвэрлэсэн билээ. Монакогийн Хант Улсын гадаад харилцааны департаментын төлөөлөгч 2009 онд Монгол Улсад айлчилсан бөгөөд хоёр  орны цаашдын хамтын ажиллагааны асуудлаар техникийн хамтын ажиллагааны ерөнхий хэлэлцээрийг байгуулах болон хөгжлийн  хамтын ажиллагааны хүрээнд эрүүл мэнд, нийгмийн халамж, боловсрол, сургалт, макро эдийн засгийн жижиг үйл ажиллагаа, үндэсний нөөцийн хадгалалт, хамгаалалт гэсэн салбаруудад хамтын ажиллагаагаа хөгжүүлэхээр тохиролцсон байна. 

Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төслийг хэлэлцэх үед УИХ-ын гишүүд төслийн талаар тодорхой асуулт асууж, хариулт авсан болно.

Хамтын ажиллагааны хэлэлцээрийн төсөлд зөвхөн төслийн ажилтнуудын бараа материал, тоног төхөөрөмж, хувийн эд зүйл зэргийг гаалийн болон нэмэгдсэн өртгийн албан татвараас чөлөөлж байгаа атлаа, төслийг хэрэгжүүлэхэд шаардагдах бараа материал, тоног төхөөрөмж зэрэг зүйлс татварын хөнгөлөлт дурьдаагүй байгааг анхаарч үзэх нь зүйтэй гэж Байнгын хорооны хуралдаанд оролцсон гишүүд үзлээ.

Мөн УИХ-ын гишүүн Ц.Батбаяр цаашдаа гаднаас авах зээлийн хэлэлцээрийн асуудалд манай улс өөрийн гэсэн бодлоготой байх, тэгээд ч УИХ дээр хэлэлцэгдэх зээлийн хэлэлцээр, хамтын ажиллагааны хэлэлцээрийн төслийг ярихад тодорхой хязгаар, шаардлага хангасан байх нь зүйтэй гэсэн саналыг гаргаж байлаа.

Байнгын хорооны хуралдаанд оролцсон гишүүд Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төслийг зөвшилцөх нь зүйтэй гэж үзсэн болно. Уг хамтын ажиллагааны хэлэлцээрийн төслийн зөвшилцөх эсэх асуудлаар тус Байнгын хорооноос гаргасан санал, дүгнэлтийг УИХ-ын Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ. Төсвийн байнгын хорооны дарга Даваасүрэн.

Одоо төслийн танилцуулгатай холбогдуулж гишүүд асуулт асууна. Асуулттай гишүүд гараа өргөнө үү.

Амаржаргал гишүүн

Р.Амаржаргал:-Би энэ макро эдийн засгийн жижиг үйл ажиллагаа нь юу юм бэ гэж тэрнийг л сонирхоод байна.

С.Баярцогт:-Энэ 4 төрлийн зүйл дээр англи хэлнээс нь орчуулсан орчуулга, бас энэ техникийн хамтын ажиллагаа гэсэн нэр томъёоны орчуулга нь манайх 1990 оноос хойш орчуулаад ирсэн нэр томъёон дээрээ байгаад байгаа ийм асуудлууд байгаа юм. Ер нь техникийн хамтын ажиллагаа гэдгийг буруу гэдгийг бүгдээрээ ойлгож байгаа. Энэ бол техникийн хамтын ажиллагаа биш, ерөөсөө хамтын ажиллагааных нь арга аргачлалын л бүтэн хэлбэрээр тогтоосон ерөнхий хэлэлцээр байгаа. Тэрнийг англиас орчуулсан орчуулгаар нь шууд махчилж орчуулаад ингээд сурчихсан юм билээ. 1992 оноос хойш.

Яг энэ албан ёсны орчуулга нь өөрөө Хант Улс. Бид нар бас мэдмээр юм билээ. Люксембургийг чинь Их гүнт улс гэдэг юм байна лээ. Ингээд монгол орчуулга нь янз бүр юм билээ шүү. Яг энэ орчуулгуудыг нь бид нар нарийн үзэхгүй бол европын жижиг жижиг улсууд чинь яг албан ёсны нэр нь их өөр өөр юм билээ шүү. 

Манай яг хэлэлцээрт орсон хүмүүс, Хүрэнбаатар дарга товчхон тайлбарлаадах даа.

Б.Хүрэнбаатар:-Макро эдийн засгийн жижиг үйл ажиллагаа гэдгийн хүрээнд бид нар жижиг дунд үйлдвэрийг дэмжих асуудлуудыг ойлгож байгаа.

Р.Амаржаргал:-Ер нь Хүрэнбаатар даргаа, таны ажил бол нэг иймэрхүү л болчихоод байгаа шүү дээ. Сүүлийн үед би ажиглаад байгаа. Их олон чиглэлийн хийж байгаа юмнуудыг чинь энд тэндээс сонсоод мэдээлэл аваад байхад та нар нэг иймэрхүү хэмжээнд л ажиллаж байгаа. Жижиг дунд үйлдвэрлэлийн ажиллагаа орж байгаа юмаа гэж хариулаад сууж байхдаа нүүр чинь улайж байна уу, яаж байна. Миний нүдний шил байхгүй учраас би харахгүй байна.

З.Энхболд:-Ганбямба гишүүн

Н.Ганбямба:-Хадгалалт, хамгаалалт гэж яг ямар юмаа хэлж байна?

С.Баярцогт:-Энэ яг соёлын өв дурсгал юм. Тэгэхдээ эд нар орчуулахдаа бас national reservе гээд орчуулчихсан учраас тэрнийг яг англиас нь үгчлэхээр үндэсний нөөц гээд байгаа юм. Ер нь үндэсний өв соёл, түүхийн дурсгалт зүйлүүд дээр л европын их туслалцаа дэмжлэг үзүүлдэг. Энэ чиглэл юм байгаа юм гэдгийг хэлмээр байна.

З.Энхболд:-Англи ч нэр томъёо нь ойлгомжгүй, тэрнийг нь орчуулсан монгол ч бүр хадуураад явчихсан юмыг чинь яаж батлах вэ?

С.Баярцогт:-Бид нар соёрхон батлуулах үедээ яг энэ монгол талынх нь юмнуудыг эргэж ярья. Тэгээд бас нэг тогтчихсон юмнууд байгаад байгаа. Тэрнийгээ ер нь өөрчилмөөр юм билээ. 

З.Энхболд:-Жижиг дунд үйлдвэрийг яаж ч бодсон макро экономик гэж хэлж болохгүй шүү дээ. Газар, тэнгэр шиг хоёр зөрүүтэй юмыг. Байгаа юмыг байгаа нэрээр нь нэрлэхгүй бол. Архангайд нэг жижиг зээл өгөх гээд байгаа бололтой юмаа даа. Тэрнийгээ макро экономик гэж нэрлэдэг нь угаасаа ямар ч ач холбогдолгүй, утгагүй зүйл болчихоод байна л даа.

С.Баярцогт:-Бүгдээрээ бас нэг зүйлийг холиод байна шүү. Архангайд өгч байгаа зүйл нь Монако, Монгол хоёрын археологийн экспедиц ажиллаж байгаа байхгүй юу. Тэрний санхүүжилтэн дээр жаахан мөнгө гаргах. Энийг битгий энэ том гэрээтэй холь. 

З.Энхболд:-Танайхан чинь Архангайд жижиг зээл өгнө гээд биччихсэн байна шүү дээ, энэ дотроо.

С.Баярцогт:-Аан за за. Ер нь гол асуудал бол тэд нар тэнд байгаа соёлын дурсгалт зүйлүүдийг сэргээн засварлах асуудал дээр л илүү их анхаарч ажиллаж байгаад монголыг сонгож авахгүй юу, Азийн түнш орон гээд. Тэгээд ийм 4 чиглэлээр ажиллая гээд. Ер нь Монако бол өөрөө их жижигхэн улс. Тэгэхдээ тусгаар улсыг жижиг том гэж голох шаардлага байхгүй. Манайх ийм гэрээг Америкуудтай, Германуудтай, Солонгосуудтай, Японуудтай, Швейцарь улсуудтай байгуулчихсан юм байна лээ.

Бид нар үг үсэг дээр нь соёрхон батлуулахаар эргэж орж ирэхдээ анхааръя.

З.Энхболд:-Төсвийн байнгын хороо бас нэг юм асуугаад байх юм. Миний саяны уншсан дотор хэрэгжүүлж байгаа хүнийх нь юмыг нь төлөвлөчихөөд, жинхэнэ тусламжийг нь яагаад чөлөөлдөггүй юм гэж асуугаад байна шүү дээ.

С.Баярцогт:-Өөрсдийнх нь санал болгосон дээр яг хүмүүсийнх нь юмнуудыг чөлөөлье гэдэг асуудал орж ирсэн. Хэрвээ орж ирж байгаа тоног төхөөрөмжүүд дээр нь чөлөөлөхгүй гэх юм бол монголын талд ашигтай л гэсэн үг. Шууд тэрнээс суутгаад явчихна гэсэн үг шүү дээ.

З.Энхболд:-Төсвийнхөн болохоор тусламж юм бол чөлөөлье гэдэг байр сууриа хэлээд байна шүү дээ.

С.Баярцогт:-Тэрнийг соёрхон батлуулах үедээ эргэж ярилцаад энэ асуудлыг нэмж оруулах ёстой юу, үгүй юу. Америк, Германых дээр аль алиныг нь чөлөөлчихсөн байгаа.

З.Энхболд:-Н.Энхболд гишүүн асуултаа асууя.

Н.Энхболд:-Яг наадах чинь. Энэ дээр ингээд биччихсэн байгаа юм. Энэ хэлэлцээрийн дагуу үйл ажиллагаа явуулж байгаа Монакогийн Хант Улсын Засгийн газраас тохоон томилогдсон Монгол Улсын иргэн эсвэл байнгын оршин суугч хүмүүсээс бусад туслах ажилтнуудын тоног төхөөрөмж, материал энэ юмнуудыг чөлөөлнө гэчихсэн байгаа. Бүр хачин байгаа биз дээ. Яг тэр хариуцаж байгаа хүн нь биш. Томилсон хүн нь биш. Бүр ингээд биччихсэн байна шүү дээ, орчуулган дээрээ. Тохоон томилогдсон Монгол Улсын иргэн, эсвэл байнга оршин суугч хүмүүсээс бусад туслах ажилтнуудын тоног төхөөрөмж, материал, уналга, хувийн эд зүйлсийг гаалийн болон нэмүү өртгийн. Тэгэхээр энд нэг хүн энэ төслийг хэрэгжүүлэх хүнээр томилогдчихлоо, Монгол Улсын иргэнийг томилчихлоо гэж бодъё. Тэр нь ер нь юунд ч хамаарахгүй нь. Тэр нөхөр 10 хүнийг би туслах ажилтнаар авч байгаа юмаа гээд авчихвал тэр 10 хүнийх нь тоног төхөөрөмж, материал, уналга, хувийн эд зүйлсийг гаалийн татвараас чөлөөлнө гээд.

З.Энхболд:-Монгол хүн биш байвал…

Н.Энхболд:-Үгүй ээ, тэгж ойлгогдохгүй байна.

С.Баярцогт:-Монгол хүн гэдэг чинь энд нэг өргөмжит консул гэдэг хүн томиллоо шүү дээ. Тэр хүнийхийг чөлөөлөхгүй гэж байгаа юм. Дээрээс нь монголд байнга оршин суудаг хүнийхийг чөлөөлөхгүй, Монакогийн иргэн байсан ч гэсэн.  Тэндээс яг ирж ажиллаж байгаа хүмүүсийнхийг нь чөлөөл гэсэн санаа байгаа юм.

Н.Энхболд:-Туслах ажилтнуудын гээд биччихсэн болохоор ирж ажиллаж байгаа гэж тусахгүй байна л даа. Эсвэл хэдэн ч хүн авч болоод энэ бол манай төслийг хэрэгжүүлж байгаа төсөл, би ч гэсэн өөрөө очиж би туслах ажилтнаар чинь ажиллая гээд бүртгүүлчихээд гаалийнхаа юмнуудыг бүгдийг чөлөөлүүлж болох нь байна шүү дээ.

С.Баярцогт:-Та 4-р зүйлийг хараад байна уу?

Н.Энхболд:-Тийм 4–р зүйлийн хамгийн доод талын обзац.

С.Баярцогт:-Хамгийн сүүлийн обзац гэсэн юм ийм байгаа шүү дээ. Эхний обзацийн хамгийн сүүлийн өгүүлбэрийг хэлээд байгаа биз дээ.

Н.Энхболд:-Засгийн газар дараахь зүйлийг зөвшөөрөв гээд.

С.Баярцогт:-4-р зүйлийн эхэн дээр байгаа чинь туслах ажилтан гэсэн үг нь байхгүй байгаа шүү дээ, хаана байгаа юм бэ? Хөтөлбөрийн хүрээнд томилогдсон ажилтнууд, тэдгээрийн гэр бүлд гээд.

З.Энхболд:-Байнгын хорооныхон Засгийн газрын өргөн баригдсан төслийн дараа орчуулгыг сайжруулсан хувилбар тараасан гэж байна.

Та нар аягүй бол хамгийн анхны 3 сарын 11-ний өдрийн юмаа бариад яваад байгаа байх. 

Хоёрдугаарт, манай байнгын хорооны аппаратынхан Сангийн яамныхантай ярилцахад ийм зүйлийг тайлбарлаж өгсөн байна. Ерөөсөө энэ татварын хөнгөлөлт, чөлөөлөлт, бусад улстай байгуулсан иймэрхүү төрлийн гэрээ хэлэлцээрүүдэд яаж тусгагдсан байдаг юм бэ гэдгийг тайлбарлаад цаашид хэлэлцээр хийх явцад Монакогийн Хант Улсын Засгийн газраас төсөл хөтөлбөрт томилогдсон Монгол Улсын иргэн, эсвэл байнга оршин суугч уг заалт буюу хөнгөлөлтийн заалт хамаарахгүй гэсэн өгүүлбэрийг нэмж оруулах саналыг гэрээ байгуулахаасаа өмнө Монакогийн Хант Улсын Засгийн газарт тавихаар төлөвлөж байна гэж хэлсэн байгаа. Тэгэхээр энийгээ өөрсдөө тайлбарлачихгүй ингээд толгой эргүүлээд байна л даа.

Н.Энхболд:-Англи дээрээ бол ойлгомжтой байна шүү дээ. Монгол Улсын иргэн, Монгол Улсын байнгын оршин суугч нар биш гэж байна. Second end staff-ийн юмнуудыг чөлөөлнө гэж байна шүү дээ. Тэгэхэд чинь орчуулахдаа бүр шал өөр утгаар.

С.Баярцогт:-Та нарт бүр яг эхний материал явж байгаа юм байна.

Н.Энхболд:-Буруу л материал байгаа юм байна.

З.Энхболд:-Хэлэлцээрийн талаар сүүлд тараасан орчуулгаараа ярих ёстой юм байна. Тэр нь сайжирсан юм байна. 

Саналтай гишүүн байна уу?

Н.Энхболд:-Буцалтгүй тусламж юм байна, тэгэхээр аваад гол нь зөв юмандаа зарцуулах хэрэгтэй байх. Би дэмжих нь зүйтэй гэж бодож байна. Энэ орчуулга материал, нэг үгээ ч гэсэн бид нарт сайн тайлбарладаг хэмжээнд бэлтгэгдэж орж ирэх ёстой шүү дээ. Хүрэнбаатар даргаа, хариуцсан улсуудаа.

З.Энхболд:-Орчуулгын талаар замечание эхний удаа гарч байгаа юм биш шүү. Ялангуяа Гадаад харилцааны яамнаас оролцож байгаа хүн  3 дахь удаагаа анхааруулга өгөгдөж байгаа. Ойлгомжгүй орчуулга хийдэг, салаа утгатай, хоёрдмол утгатай хийдэг. Гадаад харилцааны яам энийгээ анхаарахгүй бол ажил хийж чаддаг хүмүүсийг л авах тухай ярина шүү дээ. Байнга бид нар ингээд алдаад байна гэж тайлбар авахгүй шүү.

Саналтай гишүүд байхгүй байна. Энхболд гишүүн хэлсэн. Орчуулган дээр би бас санал хэлье.

Орчуулга байнга хэл ам татлаад байгаа учраас дараагийн гэрээ хэлэлцээр орчуулгын алдаатай ирэх юм бол буцаахаар бодож байгаа шүү гэдгээ хэлье.

Санал хураалгая. Монгол Улсын Засгийн газар, Монакогийн Хант Улсын Засгийн газар хооронд байгуулах техникийн хамтын ажиллагааны хэлэлцээрийн төслийг зөвшөөрч дэмжье гэж байгаа гишүүд гараа өргөнө үү. 13-аас 13 байна.

Засгийн газарт хүргүүлэх юм байна. 

Гуравдугаар асуудал, Монгол Улсын Засгийн газар, Азийн хөгжлийн банк хооронд байгуулах Бүс нутгийн авто замыг хөгжүүлэх төсөл-нэмэлтийн санхүүжилтийн хэлэлцээрийн төсөл зөвшилцөхөөр байгаа. 

Ажлын хэсэг Баярцогт-Сангийн сайд, Хүрэнбаатар-Сангийн яамны зээл тусламжийн бодлого, хамтын ажиллагааны газрын дарга, Доржханд-Сангийн яамны ЗТБХА-ны газрын орлогч дарга, Гантөмөр-Зам тээвэр, барилга, хот байгуулалтын яамны авто замын газрын орлогч дарга, Мөнхтуяа-Сангийн яамны ЗТБХА-ны газрын мэргэжилтэн, Энхтөр-Зам тээвэр, барилга, хот байгуулалтын яамны авто замын газрын дарга нар хүрэлцэн ирсэн байна.

Нэмэлт санхүүжилтийн  хэлэлцээрийн төслийн танилцуулгыг Засгийн газрын гишүүн, Сангийн сайд Баярцогт хийнэ.

С.Баярцогт:-Байнгын хорооны дарга, эрхэм гишүүд ээ,

Чойр-Сайншанд-Замын-Үүд чиглэлийн авто зам нь Монгол Улсын бусад тэнхлэгийн гол зам, Азийн авто замын сүлжээний Монгол дахь ah-3 чиглэлийн нэг хэсэг юм. Тус бүс нутгийн замыг барихаар Монгол Улсын Засгийн газар Азийн хөгжлийн банктай 43.1 сая ам.долларын бүс нутгийн авто зам хөгжүүлэх төслийн хөнгөлөлттэй зээлийн хэлэлцээрийг 2005 оны 1 сарын 26-ны өдөр байгуулсан. Төслийн хүрээнд Дорноговь аймгийн Алтанширээ сумын 35-р зөрлөгөөс Эрдэнэ сумын 18-р худаг хүртэлх 131.3 км замын барилгын ажил, тус худгаас 62.2 км замын барилгын ажлыг тус тус хийж байгаа болно.

Харин Замын-Үүд хүртэлх 61.8 км авто замыг Монгол Улсын Засгийн газар санхүүжүүлэх ёстой байсан боловч эдийн засаг, санхүүгийн хямралаас үүдэн тус замын барилгын ажилд шаардлагатай хөрөнгийг улсын төсвөөс гаргах боломжгүй болсон. Иймээс тус багц замыг барьж дуусахад Азийн хөгжлийн банкнаас Монгол Улсын Засгийн газарт 16 сая ам.долларын буцалтгүй тусламж, 8 сая ам.долларын хөнгөлөлттэй зээл, нийт 24 сая ам.долларын санхүүжилтийг олгохоор болсон.

Зээлийн эргэн төлөгдөх хугацаа нь 24 жил, үүний эхний 8 жил зээлийн үндсэн төлбөрөөс чөлөөлөгдөх ба энэ хугацаанд жилийн 1 хувийн хүүтэй, харин үндсэн төлбөрийг төлж эхлэх хугацаанд зээлийн хүү 1.5 хувь байна.

Монгол Улсын Засгийн газар 2010 оны 3 сарын 3-ны өдрийн хуралдаанаар санхүүжилтийн хэлэлцээрийн төслийг дэмжиж УИХ-ын холбогдох Байнгын хороогоор зөвшилцөхөөр оруулсан бөгөөд Эдийн засгийн байнгын хороо, Төсвийн байнгын хороо дэмжсэн болно. Асуудлыг хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.

З.Энхболд:-Эдийн засаг болон Төсвийн байнгын хорооноос ирсэн дүгнэлтийг уншиж танилцуулъя.

Эдийн засгийн байнгын хорооноос гаргасан санал, дүгнэлт. Монгол Улсын Засгийн газар, Азийн хөгжлийн банк хооронд байгуулах Бүс нутгийн авто замыг хөгжүүлэх төсөл-нэмэлтийн санхүүжилтийн хэлэлцээрийн төслийг Эдийн засгийн байнгын хороо 2010 оны 4 сарын 6-ны өдрийн хуралдаанаараа хэлэлцээд тус хэлэлцээрийн төслийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж үзсэн болно. Байнгын хорооны дарга Баярсайхан.

Төсвийн байнгын хорооноос гаргасан санал, дүгнэлт. Монгол Улсын Засгийн газраас 2010 оны 3 сарын 19-ний өдөр Монгол Улсын Засгийн газар, Азийн хөгжлийн банк хооронд байгуулах Бүс нутгийн авто замыг хөгжүүлэх төсөл-нэмэлтийн санхүүжилтийн хэлэлцээрийн төслийг УИХ-ын байнгын хороотой зөвшилцөхөөр өргөн мэдүүлсэн билээ.

Төсвийн байнгын хороо 2010 оны 4 сарын 6-ны өдрийн хуралдаанаараа уг санхүүжилтийн хэлэлцээрийн төслийн зөвшилцөх эсэх асуудлыг хэлэлцлээ. Бүс нутгийн авто замыг хөгжүүлэх төслийн нэмэлт санхүүжилтэд Азийн хөгжлийн банкнаас 8 сая ам.долларын хөнгөлөлттэй зээл, 16 сая ам.долларын буцалтгүй тусламж олгохоор тохиролцсон байна. Зээлийг 8 жилийн хугацаанд үндсэн төлбөрөөс чөлөөлж, энэ 8 жилийн хугацаанд  хүү нь жилийн 1 хувь байхаар, харин 2018-2042 оны хооронд үндсэн зээлийн төлөлт графикийн дагуу хийгдэх бөгөөд энэ хугацаан дахь жилийн хүү 1.5 хувь байхаар гэрээнд тусгагдсан байна.

Гэрээ хэрэгжиж дуусахад Азийн авто замын сүлжээний Монгол дахь ah-З чиглэлийн нэг хэсэг болох Чойр-Сайншанд-Замын-Үүдийн авто зам бүрэн хатуу хучилттай болохоор байна. Санхүүжилтийн хэлэлцээрийн төслийг хэлэлцэх үед УИХ-ын гишүүд төслийн талаар тодорхой асуулт асууж, хариулт авсан болно. 

Зээлийн  хэлэлцээрийг зөвшилцөхөд уг төслөөр хэрэгжих авто замын ашиглалтанд орох хугацааг тодорхой зааж өгөх шаардлагатай гэж Төсвийн байнгын хорооноос үзсэн болно. Байнгын хорооны хуралдаанд оролцсон гишүүд Монгол Улсын Засгийн газар, Азийн хөгжлийн банк хооронд байгуулах бүс нутгийн авто замыг хөгжүүлэх төсөл-нэмэлтийн санхүүжилтийн хэлэлцээрийн төслийг зөвшилцөх нь зүйтэй гэж үзэв. 

Уг санхүүжилтийн хэлэлцээрийн төслийг зөвшилцөх эсэх асуудлаар тус байнгын хорооноос гаргасан санал, дүгнэлтийг УИХ-ын Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ. Байнгын хорооны дарга Даваасүрэн.

Энэ төсөлтэй холбогдуулж, танилцуулгатай холбогдуулж УИХ-ын гишүүд асуулт асууя. Асуулттай гишүүд гараа өргөе.

Жекей гишүүн.

Х.Жекей:-1 км-ийн өртөг нь ямар байгаа юм бэ? энэ хэлэлцээрт орсноор.

2 дахь асуулт, би ойлгохгүй байна уу, эсвэл бас л орчуулгандаа байна уу? зээлийн хэлэлцээр гэснийг зээлийн журамд гарах тухай бүрт нь санхүүжилтийн хэлэлцээр гэж оруулна гэж.

Дараа нь бас зээлдэгч гэснийг зээлийн журамд гарах тухай бүрт нь энэхүү санхүүжилтийн хэлэлцээрийн орчинд гэж тодорхойлсны дагуу хүлээн авагч гэж оруулна гэж.

Хойд талд нь бас байна л даа. Буцалтгүй тусламжийн хэлэлцээр гэж буцалтгүй тусламжийн журамд гарах тухай бүрт санхүүжилтийн хэлэлцээр гэж оруулна гэж. Энэ хүртэгч тал гэж буцалтгүй тусламжийн журамд гарах тухай бүрт энэхүү санхүүжилтийн хэлэлцээрийн орчин гэж тодорхойлсны дагуу хүлээн авагч гэж оруулна гэж. Энэ журамд гарах бүрт гэж аль хэл дээр байнаа. Ямар ч гэсэн миний мэддэгээс жаахан гараад байх шиг байна л даа, тэрнийг нэг тайлбарлаад өгөөч.

С.Баярцогт:-Эхний асуултыг Зам, тээвэр, барилга, хот байгуулалтын яамныхан хариулна. Км замын өртөг.

Хоёрдугаар гэрээний стандарт орчуулган дээр байгаа нэр томъёоны томъёоллын зүйлүүдийг манай Хүрэнбаатар, Доржханд дарга нар тайлбарлаж өгнө.

Б.Энхтөр:-62 км замын 1 км-ийн өртөг дундажаар 347 орчим сая төгрөг байгаа, монгол төгрөгөөр бол. Доллараар бол 260 орчим мянган доллараар төсөвлөж байгаа.

З.Энхболд:-Орчуулгын нэр томъёоны талаар.

Т.Доржханд:-Азийн хөгжлийн банкны хувьд ерөнхийдөө хоёр төрлийн санхүүжилтийг өгдөг. Энэ бол зээл, нөгөөдөх нь буцалтгүй тусламж. Тухайн санхүүжилт төрөл тус бүр дээрээ өөрийн гэсэн журамтай байдаг. Зээлийн журам, буцалтгүй тусламжийн журам. Манай энэ зээлийн онцлог нь болохоор холимог байдлаар орж ирж байгаа. Зээл, санхүүжилт хоёр нь хольчихсон байдлаар, нэг гэрээгээр зохицуулагдаж байгаа болохоор энэ нь үг үсэг нь болохоороо буцалтгүй тусламж хамаарах хэсэг нь буцалтгүй тусламжийн журмаар зохицуулагдана. Зээлийн эх үүсвэр нь тэр зээлийн журмаар зохицуулагдана гэсэн тийм агуулгаар орсон байгаа. 

Х.Жекей:-Би тодруулаадахъя. Үгүй ээ. Би ингэж бодоод байна л даа. Ойлгомжтой биш байна уу гэж асуугаад байна шүү дээ. Жишээлбэл, энэ өгүүлбэрийг би дахиад уншаад өгье. Нэгдүгээр зүйлийн зээлийн зохицуулалт болон буцалтгүй тусламжийн зохицуулалт, тодорхойлолт гээд доошоо явсан байна шүү дээ. Тэр дотор А гэж байгаа юм. 01-ийн доод талд. Зээлийн хэлэлцээр гээд хаалтанд аваад тэгээд гэснийг зээлийн журамд гарах тухай бүрт санхүүжилтийн хэлэлцээр гэж оруулна гэж.

Дараагийнх нь байгаа юм В гэж. Зээлдэгч гэснийг зээлийн журамд гарах тухай бүрт энэхүү санхүүжилтийн хэлэлцээрийн оршил хэсэгт тодорхойлсны дагуу хүлээн авагч гэж оруулна гэж.

Дараа нь тэрний доод талд бас байгаа. 1.2-ийн А, Б-д бас байна. Жишээлбэл, буцалтгүй тусламжийн хэлэлцээр гэж буцалтгүй тусламжийн журамд гарах тухай бүрт санхүүжилтийн  хэлэлцээр гэж оруулна гэж. Хүртэгч тал гэж буцалтгүй тусламжийн журамд гарах тухай бүрт энэхүү санхүүжилтийн хэлэлцээрийн оршил хэсэгт тодорхойлсны дагуу хүлээн авагч гэж оруулна гэж. Би сайн ойлгохгүй байна л даа, тэр утгаараа би асуугаад байна шүү дээ. Энэ гэрээ хэлэлцээр чинь хүмүүс уншаад ойлгомжтой, орчуулга хийсэн ч гэсэн утгачлаад бас нэг ойлгомжтой юм байдаг юм байгаа биз дээ. Энэ чинь яг энүүгээрээ болохоор дультраа нэг цэрэг байсан юм, 18 нас гээд дуу дуулдаг байсан юм. Тэгээд гацаа цэрэг. Тэгээд зогсож зогсож байгаад 8 нас гээд эхлээд дуулчихдаг байсан. Тэр 10 гэдгийгээ залгичихаад. Тэрэн шиг л би бас энийг тиймэрхүү юмаар ойлгоод байна л даа. Сайн ойлгож өгөхгүй, тэгээд асуугаад байна л даа. Тэгээд гараа өргөхөд иймэрхүү юман дээр яадаг билээ гээд суугаад байна л даа. Тэр утгаараа асуугаад байна шүү дээ.

Саяны тэр тайлбарлаж байгаа нь яахав, тийм байна, ийм байна гээд юм яриад байна. Яг энд байгаа өгүүлбэр дотор нь бид юу гэж ойлгох юм бэ гэж асуугаад байна шүү дээ.

С.Баярцогт:-Жекей гишүүний хэлж байгаа зүйлийг бид нар их тодорхой болгоё, тайлбар дээр нь ч гэсэн. Ер нь асуудлын хувьд нэг хэлэлцээр энд байгаа. Цаанаа бол хоёр журмаар энд зохицуулагдаж байгаа. Гарч байгаа нэр томъёогоо цаад талын хоёр гэрээн дээрээ юу гэж оруулах вэ гэдгээ манайх англи дээрээс орчуулахдаа модон орчуулчихсан учраас наадах чинь яг  хүн уншихаар инээдэмтэй уншигдаад байна л даа. Тэгэхээр энийгээ бид нар үг үсгийг нь эргэн соёрхон батлуулж орж ирэхдээ их ойлгомжтой болгочихъё. Яагаад гэвэл энэ өөрөө өмнө бас байдаггүй тийм хэлбэр л дээ. Зээл, тусламж хоёрыг нэг хэлэлцээрээр зохицуулчихсан учраас цаанаа байдаг үндсэн хоёр журам дээрээ хоёр өөрөөр ойлгож хүлээж авна шүү гэдгийг.

Англи дээрээ их ойлгомжтой байгаа. Манайх англиас монголчлохдоо ийм модон хэллэгтэй болгоод орчуулж байгаа юм. 

З.Энхболд:-Энхболд гишүүн асуултаа асууя. 

Н.Энхболд:-Хугацааг нь юу гэж тохирсон бэ? Төсвийн байнгын хороон дээр гарсан юм байна шүү дээ. Хэзээ барьж дуусна гэж амлаж гарч ирсэн, эсвэл дахиж тодруулахаар болсон уу? ер нь мэргэжлийн байгууллагуудын тооцож байгаагаар. Энэ зам уг нь ашиглалтанд орчихвол маш хэрэгтэй зам байгаа юм шүү дээ. Хойд урд хоёроо шууд холбочихно, бараа эргэлт, тээвэрлэлт нэмэгдэнэ, мөнгө олно. Мөнгө олдог зам чинь энэ л болох гээд байгаа шүү дээ. Тэгэхээр хугацааны хувьд. Энийг чинь бас зөндөө удаад хойшлуулаад Солонгосууд будилуулаад хойшлуулдаг мөн биз дээ. Ер нь хэзээ холбогдох вэ? хойд тал, урд тал хоёр чинь. Мэргэжлийн байгууллагын тооцож байгаагаар.

С.Баярцогт:-Энэ зам 4 багц байгаа юм. А багц буюу саяны тэр Солонгосууд орох гэж байгаад больчихдог тэр замыг Америкийн Мянганы сорилтын сангийн мөнгөөр хийнэ. 176.4 км. Хамгийн урт зам байгаа. Мянганы сорилтын сангийн мөнгө бол төсвийн жилээрээ татагддаг учраас төсөл дууссан дуусаагүй хамаагүй. Тийм учраас энэ бол 12 ондоо багтаж дуусгахгүй бол 13 онд энэ төслийн мөнгө нь татагдана. Ийм мөнгө байгаа. Эхний замын хувьд.

Хоёрдугаар багц бол 131.3 км, Б 1 гэдэг багц байгаа. Энэ багц бол 2005 оноос зээлийн хэлэлцээр нь эхэлсэн. Одоо хэрэгжиж байгаа. 2010 онд дуусгах нэмэлт гэрээ байгуулчихсан байгаа.

Гуравдугаар багц нь болохоор np1 гэдэг багц байгаа. Энэ дээр бас гүйцэтгэгч нь одоо ажлаа хийж байгаа. 62.2 км зам. Бас 2010 онд дуусгах нэмэлт гэрээ хийх гээд ажиллаж байгаа. Шахаж байгаа гэсэн үг шүү дээ.

Дөрөвдүгээр багц нь бол Монголын Засгийн газар гаргах байж байгаад гаргах мөнгөгүй, санхүүгийн хямралтай үед. Тэгээд энийг Азийн хөгжлийн банкинд тавиад одоо энэ хэлэлцээр нь явагдана. Энэний дараа бас санхүүжилт нь гарын үсэг зураад эргэж соёрхон батлагдана. Азийн хөгжлийн банкныхан 2013 онд ашиглалтанд оруулна гэсэн гэрээтэй байгаа. Манай тал бол 2012 онд ашиглалтанд оруулахаар шахъя гэсэн ийм л байр суурьтай байгаа. Үндсэндээ бүх зам маань 2012 он гэхэд ашиглалтанд ороод дуусчих ийм бололцоотой байна гэж харагдаж байгаа.

З.Энхболд:-2012 оны хэдэн сард юм бэ?

С.Баярцогт:-Дахиад энэ хэлэлцээр чинь эцэслэхийн тулд Азийн хөгжлийн банктай ярина. Азийн хөгжлийн банкны ирсэн санал дээр 2013 он гэж байгаа. Бид нар 2012 он гэж шахаад байгаа юм. 

З.Энхболд:-10 сар, 11 сар юм байна л даа.  

Шинэбаяр гишүүн асуултаа асууя.

Ц.Шинэбаяр:-Бид нар улсын төсвийг хэлэлцэж байх үедээ 50 км замыг 10 тэрбум төгрөг гэж тавиад байсан шүү дээ. Энэ дээр болохоор яг нийт барилгын ажил 20 сая доллар байна шүү дээ. Тэгээд хуваарилагдаагүй 3 сая доллар гээд явж байх юм. Энэ нэлээн өндөр өртөгтэй л зам болж таараад байна л даа.  Энийгээ яаж тооцож байгаа юм бэ? мэргэжлийн нөхдүүд маань. 

Нийт 24 саяар нь аваад үзэх юм бол улсын төсөв хэлэлцэж байхад бид нар эргэн төлөгдөх нөхцөлөөр зам барих төсвийг ярьж байх үеэс 3 дахин үнэтэй юм шиг харагдаад байна шүү ээ. Энэ яагаад ийм өндөр болчихсон юм бэ?

З.Энхболд:-Зам,  тээврийн яамныхнаас хариулъя.

Б.Энхтөр:-Энэ дотор бас тодорхой хэмжээгээр хуваарилагдаагүй хөрөнгө явж байгаа учраас яг бид нарын түрүүнд хэлдэг өртөг бол хуваарилагдсан хөрөнгөөрөө л бодож байгаа. Нөгөөдөх нь магадлашгүй ажилд зарцуулагдаж ч болно, хэмнэгдээд үлдчихэж болно гэдэг утгаар байж байгаа.

50 км замыг буруу бодоогүй бол 10 тэрбум төгрөгөөр гэж ийм төлөвлөгөө байхгүй. Энэний өртөг энэ жил замын өртөг 2010 онд эхэлж байгаа замууд дээр харьцангуй үнэ ханшныхаа юмтай уялдаж нэлээн бодитой юм руугаа дөхөж очиж уялдаж бас нэмэгдсэн. Тэгэхдээ бас л бага байгаа. 2010 онд төлөвлөсөн үнэ бол дундажаар дотоодын санхүүжилтээр хийгдэж байгаа зам бол 320-350 сая төгрөг байгаа. Эргэн төлөгдөхөөр баригдаж байгаа, төлөвлөгдсөн замууд бол 1 км нь 380 орчим сая төгрөгөөр нэг км нь төлөвлөгдөж байгаа. Интервалтай хэлж байгаа нь газрынхаа байршлаар хол ойроосоо хамаараад янз янз болоод явчихаж байгаа юм. Ер нь хийц нь ойролцоо.

З.Энхболд:-Хоорондоо залгагдаад байгаа 4, 5 хэсэг зам яриад байна шүү дээ. Тэгээд наад бүх зам чинь нэг стандартаар байхгүй бол нэг нь нэг ийм юмтай байдаг, нөгөөдөх нь ийм доор байдаг ч юмуу,  найрлага нь өөр байдаг ч юмуу?

Б.Энхтөр:-Бүгд нэг стандартаар явж байгаа, нэг зураг, нэг стандартаар. Нэг зургийн дагуу хийгдэж байгаа. 400 хэдэн км бүгдээрээ нэг зургаар.

З.Энхболд:-257 мянган доллар, 347 сая төгрөг. 

Ц.Шинэбаяр:-Хуваарилагдаагүй зардал үлдэж магадгүй гээд байх юм. Ийм үлдэж магадгүй гэж зээл авч болж байгаа юмуу? энийг яаж 3 сая долларыг гаргаж ирсэн юм бэ? хуваарилагдаагүй зардал дээр. 

Т.Доржханд:-Тэрэн дээр бид зээлийн төрлөөсөө хамаараад тодорхой хэмжээний зардлыг магадлашгүй ажлын зардал гэж тавьдаг л даа. Тэр нь дундажаар 10 хувьтай байдаг. Азийн хөгжлийн банкны хувьд бид энэ зардлыг ашиглая, зам руугаа оруулъя. Эсвэл өөр замын хажууд талын дэд бүтцийг барья гэсэн тийм чиглэлээр урьдчилсан байдлаар ярьсан юм. Тэгээд өмнөх туршлагаас харахаар Солонгосын зам дээр тухайлбал, үнэ ханшны өсөлт гарч ирсэн. Валютын ханшны өсөлт гарч ирсэн. Тэр санхүүжилтийн асуудлаа шийдээгүйгээс болоод зам нь баригддаггүй ийм асуудлууд байгаа болохоор энийг нөөц байдлаар явж байя, тэгээд зам дууссаны дараа хөрөнгийн ашиглалтын асуудлыг эргээд 100 хувь ашиглах талаас нь ярьж болно гэсэн тийм ойлголттой байгаа.

З.Энхболд:-Тоо чинь зөрөөд байх юм.

Х.Гантөмөр:-Яг цэвэр барилгын ажилд 20.38 сая доллар байгаа. Энэ 1 км замын өртөг бол 329 мянган доллар болж байгаа юм. 

Б.Энхтөр:-Түрүүчийн миний хэлдэг тооноос энэ зөрж байгаа нь, би хэлдэг бол зөвхөн буцалтгүй тусламжаараа бодчихож. Уучлаарай. 16 мянган доллараа. Тэрэн дээрээ зээлийнхээ 4-ийг оруулах юм бол ийм юм гарч байгаа.

Х.Гантөмөр:-Ерөөсөө зам дээр энэ 62 км дээр ашиглах нь ерөөсөө 20.38 сая доллар.

З.Энхболд:-40 хэдэн сая биш 20 хэдэн сая юм байна шүү дээ, Батсуурь гишүүн ээ.

Асуулттай гишүүд дууссан уу?. 

Одоо бид нар гарын үсэг зурах эрх олгох гэж байгаа. Тэрний дараа УИХ-аар орж ирж соёрхон батлагдана. Тэгэхэд анхны хэлэлцүүлэг явагдана. Тийм учраас гарын үсэг зурах үед анхаарах тийм зүйлүүдийг хэлье. Санал, дүгнэлтээр. Саналтай гишүүд гараа өргөе. Саналтай гишүүд байхгүй байна.

Төсвийн байнгын хороо, Эдийн засгийн байнгын хорооны гаргасан саналуудыг тусгаарай гэж хэлье. 

Санал хураая. Монгол Улсын Засгийн газар, Азийн хөгжлийн банк хооронд байгуулах Бүс нутгийн авто замыг хөгжүүлэх төсөл-нэмэлтийн санхүүжилтийн хэлэлцээрийн төслийг зөвшөөрч дэмжье гэсэн томъёоллоор санал хураалгая. 13-аас 13. 

Уг асуудлыг хэлэлцсэн тухай болон Байнгын хорооноос гаргасан санал, дүгнэлт, хуралдааны тэмдэглэлийг Засгийн газарт хүргүүлнэ. 

Сайн явах юм бол 2012 оны өвөл гэхэд энэ зам дуусна гэдэг тийм ойлголт гишүүд авсан шүү.

Өнөөдрийн хуралдаан хаагдлаа. Ирсэн гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

